‘N EERSTE VIR DIE VOLSTRUISBEDRYF!

Die eerste volstruisveiling met teeltwaardes is Woensdag, 9 Junie, op die Oudtshoorn Proefplaas gehou waartydens een-en-negentig jong broeivoëls van die Instituut vir Diereproduksie, Departement Landbou: Wes-Kaap opgeveil is.  

Hierdie volstruise is geselekteer op grond van teeltwaardes wat bereken is vanaf die beskikbare stamboomrekords.  Volledige stamboomrekords is beskikbaar weens akkurate rekordhouding en ‘n gestruktureerde teelprogram wat al sedert 1991 by die Proefplaas uitgevoer word.  Prof. Schalk Cloete, spesialis navorser, wat vir die teelprogram verantwoordelik is, selekteer jaarliks volstruise vir spesifieke eienskappe, soos massa en kuikenproduksie.  Sedert 1998 word aktief gepoog om ‘n massalyn en ‘n reproduksielyn daar te stel.  Ongeveer 10% van die kudde word jaarliks vervang met jong geselekteerde broeivoëls, terwyl van die ouer of swakker broeivoëls uitgegooi word om sodoende die kudde te verbeter. 

Hierdie teelprogram is moontlik omdat die volstruisnavorsingsafdeling op die Oudtshoorn Proefplaas van paarteling gebruik maak, waar broeipare in aparte broeikampe aangehou word en elke volstruis se reproduksie dus gemonitor kan word.  Evaluering en verbetering van die kudde deur seleksie en vervanging van spesifieke volstruise is dus moontlik.

Met die veiling kon teeltdiere met bekende genetiese meriete dus aangebied word.  Twee soortgelyke veilings is reeds in die verlede aangebied, maar hierdie was die eerste veiling waar teeltwaardes tot die kopers se beskikking gestel is.  Teeltwaardes gee ‘n aanduiding van die genetiese potensiaal van ‘n volstruis op grond van inligting wat verkry word van alle diere wat verwant is aan daardie spesifieke volstruis, asook van die volstruis se eie beskikbare inligting, indien van toepassing.  Teeltwaardes vir massa, eierproduksie en kuikenproduksie is vir elke volstruis verkry.  

Die veebemarkingsafdeling van die Klein Karoo Groep het die veiling hanteer en talle boere het van die geleentheid gebruik gemaak om nuwe teelmateriaal aan te skaf om hul bestaande broeitroppe te verbeter.  Al die volstruise is verkoop en die hoogste pryse wat betaal is, was R5000 vir ‘n jong broeimannetjie en R4900 vir ‘n jong broeiwyfie. 

Hierdie veiling, wat teelmateriaal beskikbaar stel vir die bedryf, is ‘n direkte uitvloeisel van die volstruisnavorsing wat deur die Instituut vir Diereproduksie van die Departement Landbou: Wes-Kaap onderneem word.  Die oogmerk van alle navorsing is om meer doeltreffende produksie, tot voordeel van die volstruisbedryf in sy geheel, te bevorder.   

Die Departement is, saam met verskeie medewerkers, deurentyd besig met navorsing wat ten doel het om mettertyd ‘n gestruktureerde teelprogram vir volstruise daar te stel.  Van die aspekte wat ondersoek word, is onder andere genetiese parameters vir verskeie produksie- en reproduksie-eienskappe, sowel as vir kuikenmortaliteite en leereienskappe.

Behalwe die telingsnavorsing, is navorsers van die Instituut ook besig met verskeie ander navorsingsprojekte, onder andere ook intensiewe voedingsnavorsing vir die daarstelling van ‘n voedingsoptimeringsmodel vir volstruise.  Prof. Tertius Brand, spesialis navorser, wat vir hierdie navorsing verantwoordelik is, het ook op 9 Junie by die Volstruisinligtingsdag (wat saam met die veiling aangebied is) verslag gedoen oor vordering met hierdie projek.  Hy het ook verskeie minimumkoste diëte deurgegee om produsente te help om voerkostes te bestuur en te verminder.        

Die Volstruisinligtingsdag is in samewerking met die Suid-Afrikaanse Volstruisbesigheidskamer en die Wes-Kaap Volstruisprodusente Vereniging aangebied.  Die Instituut vir Diereproduksie werk deurentyd nou saam met die bedryf om praktykgerigte navorsing daar te stel en sal voortgaan om in konsultasie met die bedryf hierdie diens te lewer.   

Volstruisprodusente wat verdere inligting verlang kan direk skakel met mnr. William Gertenbach, Hoof: Instituut vir Diereproduksie (Elsenburg), tel. (021) 808 5221 of Anel Meyer, volstruisnavorser op Oudtshoorn kontak by tel. (044) 272 6077. 

Caption ltr:
William Gertenbach, hoof van die Instituut vir Diereproduksie, Prof Tertius Brand, spesialisnavorser, Anton Kruger, voorsitter van Volstruisbesigheidskamer en Dr. Jan du Plessis, gasspreker van die dag van die Intersearch groep.

